
Shankari Sangitam or Jagadambacharitram by Kavi ShrI
Jayanarayana

જયનારાયણપ્રણીતં શઙ્કરીસઙ્ગીતમ્  અથવા જગદમ્બાચરિત્રમ્

The “shaNkari sangItaM”, composed by ShrI JayanArAyana Kavi, is a small geya kAvya on

the Shiva-Parvati theme, styled in the same format as that of Jayadeva’s “gIta govindam”,

There are 12 paTala’s (chapters) in this work. Each paTala begins with some shlokas,

followed by one or two gItams (with anywhere from 4 to 9 pAda, and in one gItaM we find

11 pAda-s) and concludes with a shloka or two. There are 28 gIta-s it total, and 76 shlokas

are spinkled in between. The concludinmg pAda in each gItaM is a “bhaNitam” of poet

Jayanarayana, just like the one we usually find in Jayadeva’s gItagovindam.

The book employs the following scheme for numbering the items. There is a sequential

numbering throughout, starting with numeral 1, and each shloka and each pAda of each

gIta is given its own number in that order. The shlokas carry only one numeral, whereas

the pAdas of each gIta carry two numbers, the first one, the number of the pAda in that

particular gIta, and the second, the sequential order from the very beginning. In the printed

book, this numbering scheme is abandoned after the fouth paTala, but we have carried it

over till faithfully the end of the work.

The total number is 249, distributed as follows: number of shlokas - 76 total number of

pAda-s in all 28 gItam-s - 173 distribition:- 5 gItas with 4 pAda each, 5 with 5 pAdas, 8

with 6 pAdas, 4 with 7 padas, 4 with 8 pAdas, one each with 9 and 11 pAda).

gIta 2 is a “dashAvatAra gIta” in 11 pAda-s with all usual 10 incarnations, this time taken

by Goddess Parvati, (similar to the Jayadeva’s first aShTapadi “praLayapayodhijale”).

The shlokas employ many standard metres found in Sanskrit such as: અનુષ્ટુભ્, ઉપજાતિ
(ઇન્દ્રવજ્રાઉપેન્દ્રવજ્રાસંમીલિત), દ્રુતવિલમ્બિત, રથોદ્ધત, વસન્તતિલકમ્, માલિની, મન્દાક્રાન્તા,શાર્દૂલવિક્રીડિતમ્
અન્દ્ સ્રગ્ધરા (anuShTup, upajAti (mixture of indravajrA, upendravajrA), drutavilambita,

rathoddhata, vasantatilakam, mAlinI, mandAkrAntA, shArdUlavikrIDitam and

sragdharA.)

The work concludes with a description (in 10 shlokas) of the poet’s “vaMsha paraMparA

(lineage).

॥ શ્રીગણેશાય નમઃ॥ ૐ દુર્ગાયૈ નમો નમઃ॥

અનુક્રમણિકા
૧. ગોત્રોત્થાનં નામ પ્રથમઃ પટલઃ ।
૨. બાલ્યલીલાવર્ણનં નામ દ્વિતીયઃ પટલઃ ।
૩. નારદસમાગમો નામ તૃતીયઃ પટલઃ ।
૪. મેનાવિલાપો નામ ચતુર્થઃ પટલઃ ।
૫. કાશીપ્રસ્થાનં નામ પઞ્ચમઃ પટલઃ ।
૬. વસન્તવર્ણનં નામ ષષ્ઠઃ પટલઃ ।
૭. શિવસમ્ભાષણં નામ સપ્તમઃ પટલઃ ।
૮. એકામ્રવનગમનં નામ અષ્ટમઃ પટલઃ ।
૯. ગોષ્ઠવર્ણનં નામ નવમઃ પટલઃ ।
૧૦. વિરહવર્ણનં નામ દશમઃ પટલઃ ।
૧૧. દૂતીસંવાદો નામ એકાદશઃ પટલઃ ।
૧૨. રાસવર્ણનં નામ દ્વાદશઃ પટલઃ ।

પ્રથમઃ પટલઃ

આનન્દતુન્દિલપુરન્દરમન્દભુક્ત-

મન્દારદામવિગલન્મકરન્દસિક્તમ્ ।
વન્દે ગિરીન્દ્રતનયાચરણારવિન્દં

યોગીન્દ્રવૃન્દહૃદયભ્રમરાવલીઢમ્॥ ૧॥
ક્વ ત્રિલોકજનનીચરિત્રકં ક્વાઽપિ મન્દવિષયા મતિર્મમ ।
ભૂહિતા હ્યવચિષુરસ્મ્યહં નાકશાખિકુસુમાનિ પાણિના॥ ૨॥
અથવાઽસ્મિન્ પ્રયત્નો મે નિષ્પ્રત્યૂહં કલિષ્યતિ ।
જગદમ્બાચરિત્રં હિ પ્રત્યૂહવ્યૂહનાશનમ્॥ ૩॥

॥ ગીતં ૧॥ ચૌતાલ ભૈરવરાગઃ
કલિભયમપહર કરુણાં સુવિતર સકલભુવનકૃતસેવ ।
ત્વયિ મમ નતિતતિરવિરતિરતિગતિહીનગતિદ ગુરુદેવ॥ ૧॥ ૪॥
દશશતદલજલજાતનિકેત જય જય પરમબ્રહ્મદ નાથ॥ ધ્રુવમ્॥
ત્વમમરતરુરિતિ ગદિત ઇહ જગતિ કલયસિ યાચકકામમ્ ।
વિપદમતિશમય મમ પરિપૂરય હૃદભિલષિતમવિરામમ્॥ ૨॥ ૫॥
તવ કરુણાલવભવબોધનમવ બાધિતવિષયવિકારમ્ ।
ભવનિગડદલનકારણમતુલનમાગમકૃતમિતિ સારમ્॥ ૩॥ ૬॥
જયનારાયણ ઇતિ ભણતિ શમનદમનમખિલસુખનિલયમ્ ।
ગુરુપદકમલં રસમયમમલં મધુ પીયન્તં મમ હૃદયમ્॥ ૪॥ ૭॥

॥ ગીતં ૨॥ મૂલતાલ ભૈરવરાગઃ
લયસમરે જલરાશૌ રક્ષસિ મગ્નં જગદુપકૃતયે વેદમભગ્નમ્॥ ૧॥ ૮॥
ધૂમાવતિ મીનદેહે જય જગદમ્બ શિવે ! ॥। ધ્રુવમ્॥
તવ પૃષ્ઠે વિપુલે સચરાચરકીર્ણા સન્તતમસ્તિ ધરણિરવિશીર્ણા॥ ૨॥ ૯॥
બગલામુખિ કમઠરૂપે જય જગદમ્બ શિવે ! ॥। ધ્રુવમ્॥
ખરનખરં તવ કરકમલં પરમકૃશં હિરણ્યકશિપું દારયતિ ભૃશમ્॥ ૩॥ ૧૦॥
છિન્નમસ્તે નૃહરિતાન જય જગદમ્બ શિવે॥। ધ્રુવમ્॥
કરુણારસમપહાય બલિં  નિજદાસં અમરકૃતે ગમયસિ કણિવાસમ્॥ ૪॥ ૧૧॥
ભુવનેશ્વરિ વામનતાન જય જગદમ્બ શિવે॥। ધ્રુવમ્॥
નૃપકુલરુધિરજલૈર્જગદવિદિતસીમં શમયસિ કોપાનલમતિભીમમ્॥ ૫॥ ૧૨॥
સુન્દરિ ધૃતભાર્ગવતાન જય જગદમ્બ શિવે॥। ધ્રુવમ્॥
હત્વા દશવદનં યુધિ તદનય દુઃસ્થં નિખિલં ભુવનં જનયસિ સુસ્થમ્॥ ૬॥ ૧૩॥
તારે ધૃતરામરૂપે જય જગદમ્બ શિવે॥। ધ્રુવમ્॥
વક્ષસિ કરામ્બુરુહેણ હલં શિતધારં રિપુગણદેહક્ષત્રવિદારમ્॥ ૭॥ ૧૪॥
ભૈરવિ ધૃતહલિશરીરે જય જગદમ્બ શિવે॥। ધ્રુવમ્॥
સ્વકથિતવેદમહો કથયસિ વિપરીતં ત્રિજગજ્જનયસિ મોહપરીતમ્॥ ૮॥ ૧૫॥
મહાલક્ષ્મિ વિશ્વરૂપે જય જગદમ્બ શિવે॥ ધ્રવમ્॥
સમરશિરસિ સબલં વિનિહંસિ ચ કંસં પરમં ન (હિ) દયસે યદુવંશમ્॥ ૯॥ ૧૬॥
શ્યામે ધૃતકૃષ્ણરૂપે જય જગદમ્બ શિવે॥ ધ્રુવમ્॥
હંસિ મ્લેચ્છચયાન્ વિનિધૃત્ય કૃપાણં ભૂત્વા દ્વિજતનયો બહુશાણમ્॥ ૧૦॥ ૧૭॥
દુર્ગે ઘૃતકલ્કિકાયે જય જગદમ્બ શિવે॥ ધ્રુવમ્॥
શ્રીજયનારાયણભણિતં રમણીયં શ‍ૃણુત બુધાઃ સુરનરકમનીયમ્॥ ૧૧॥ ૧૮॥
તારિણિ ધૃતદશવિધતાન જય જગદમ્બ શિવે॥। ધ્રુવમ્॥
વેદોદ્ધારં ધરિત્રીધરણમસુરહૃદ્વારણં નાગલોકે

સમ્પ્રસ્થાયં બલેશ્ચ ક્ષિતિપતિવિજયં નિર્જયં રાવણસ્ય ।

આદાનં વ્યાચ્છલસ્ય શ્રુતિપથસમુપાલમ્ભનં કંસનાશં
મ્લેચ્છોદ્ગ્રાસં ક્રમાદ્ યા રહસિ કૃતવતી તાં નમામ્યાદ્યશક્તિમ્॥ ૧૯॥

॥ ગીતં ૩॥ મૂલતાલ લલિતરાગઃ
ભવભયભઞ્જન જનહૃદ્રઞ્જન મઞ્જુલચરણસરોજે !
નખરસુધાકરકરપરિવારિતમાયાતિમિરસમાજે ! ॥ ૧॥ ૨૦॥
જય જય સુરાર્ચ્ચિતે   ! ॥ ધ્રુવમ્॥
ત્રિભુવનભવન-વિપાલન-વિલયન લીલાકારણભૂતે !
કૃતનિજચારણ દુઃખનિવારણિ કરુણાનિકરપરીતે ! ॥ ૨॥ ૨૧॥
મૃગપતિવાહિનિ મુક્તિવિધાયિનિ નિર્ગુણસગુણકશીલે !
અસુરવિદારણ સુરકુલપાલન વિરચિતવહુભવલીલે ! ૩॥ ૨૨॥
કથયતિ સેવકજયનારાયણ ઇહ ભવસાગરભીતઃ ।
કૃપયા મામભિતારય તારિણિ ! ભજનરહિતમિતિ માતઃ ! ॥ ૪॥ ૨૩॥
પ્રાતઃ પ્રેમભરાલસા નિજસખીમાલાસમેતા કિલ

મેના ભૂધરરાજધર્મગૃહિણી નિદ્રાવતી પાર્વતીમ્ ।
લીલાદેહવિધારિણીં  ભગવતીં જ્યોતિર્મયીં  ચિન્મયીં

સમ્પ્રાબોધયતાઽમિતાક્ષરયુતૈર્વાક્યૈર્જગન્મઙ્ગલૈઃ ॥ ૨૪॥

॥ ગીતં ૪॥ મધ્યમાનતાલ વિભાય(સ)રાગઃ
તવ પદપલ્લવનખરતુલનમિવ નૈવ સમેત્ય કલઙ્કી ।
જલધિપયસિ પરિમજ્જતિ શીતકરઃ પરિભવશક્તિઃ॥ ૧॥ ૨૫॥
શશધરવદને ખઞ્જનનયને પરિહર શયનમિદાનીમ્॥ ધ્રુવમ્॥
કિસલયલોહિતવિમલચરણતલતુલનામાપ્તુમિવૈષઃ ।
દવસમુખે તપનં તવ પરમધિગચ્છતિ વિદ્રુમભાસઃ॥ ૨॥ ૨૬॥
મૃદુપવનાવલિકમ્પિતચમ્પકમાલાહિમકણભારમ્ ।
તવ ચરણાઙ્ગુલિગમિત  તિરસ્કૃતિરિવ સૃજતીક્ષણનીરમ્॥ ૩॥ ૨૭॥
કૂજતિ કોકિલકુલમતિમઞ્જુલમધિવિપિનં વનદેવૈઃ ।

વચ ઇવ તવ પરિબોધજનકમભિયુક્તં મધુરવિરાવૈઃ॥ ૪॥ ૨૮॥
ભવનબહિઃ પરિતિષ્ઠતિ વત્સે ! તુલ્યવયઃ પુરબાલમ્ ।
તવ રચિતાઞ્જલિખેલનમિચ્છત્યુપહૃતપુષ્કરમાલમ્॥ ૨૯॥
શ્રીજયનારાયણભણિતાખિલમેનાવચનમુદારમ્ ।
પરિકલયત ઇહ દુર્ગા નિદિશતુ દુર્ગભવાર્ણવપારમ્॥ ૬॥ ૩૦॥
ઇત્યાકર્ણ્ય ગિરં પ્રબોધજનનીં  માયાજનન્યાઃ શુભાં

વિશ્વેષાં જનની મુખાબ્જરુચિભિર્વિદ્યોતયન્તી   દિશઃ ।
ઈષત્કામ્યવતી સતી ત્રિજગતી ચૈતન્યરૂપા મુહુઃ

સ્મૃત્વેશં શયનાત્ સમુત્થિતવતી પાયાજ્જગત્પાર્વતી॥ ૩૧॥
ઇતિ શ્રીશઙ્કરીસઙ્ગીત્  ગોત્રોત્થાનં નામ પ્રથમઃ પટલઃ॥ ૧॥

જયનારાયણપ્રણીતં શઙ્કરીસઙ્ગીતમ્  અથવા જગદમ્બાચરિત્રમ્

દ્વિતીયઃ પટલઃ

તતઃ સમાહૃત્ય શુભાત્મકાનિ દ્રવ્યાણિ રત્નાસનસંસ્થિતાં તામ્ ।
પુરાઙ્ગનાભિઃ  સહ શૈલજાયા નિર્મજ્જયામાસ યથાભિલાષમ્॥ ૩૨॥
પદ્માલયા કિઞ્ચ પુલોમજેયં શ્રેયઃસ્તુતિઃ કિઞ્ચ હિમાલયસ્ય ।
શરીરિણીં  તામવલોક્ય સર્વા નગાદિનો વિસ્મયમાપુરીષત્॥ ૩૩॥
નેત્રામ્બુભિસ્તત્પુરસુન્દરીણાં ચિતં તદન્નં (તદઙ્ગં  ?) ક્રમશઃ પતદ્ભિઃ ।
આક્ષેપસૂત્રેણ વિનાઽપિ માલામિન્દીવરાણાં રચિતાં બિભર્તિ  ॥ ૩૪॥
મુક્ત્વા હિ વિદ્વેષિ સુધાકરસ્ય સરોરુહં કાવ્યવિદો વદન્તિ ।
મુખેન્દુમાલોકયતાં હિ તસ્યા જહુર્દ્દૄગઙ્ગાનિ   નિમીલનાનિ॥ ૩૫॥
યસ્યા વૈભવલેશમાત્રકથને વેદાઃ પરં કુણ્ઠિતા

બ્રહ્માદ્યા યદનુગ્રહપ્રણયિન દૌવારિકત્વં ગતાઃ ।
પિત્રોઃ પ્રાજ્યમુપાર્જિતોગ્રતપનાત્   પૂર્ણં વિઘાતું ફલં

ભક્તાધોનતયા તયા બહુવિધા  લીલાસ્તતશ્ચક્રિરે॥ ૩૬॥

॥ ગીતં ૫॥ મધ્યમાન-તાલ રામકેલિરાગઃ
મત્તકરીન્દ્રસુમન્દગતા દરદોલિતસુન્દરવાસાઃ ।
ગાયતિ ચામિતકણ્ઠગુણં પિકકણ્ઠવિકુણ્ઠનભાષા॥ ૧॥ ૩૭॥
હિમગિરિરાજસુતા લલિતા નૃત્યતિ નવવનિતાલિયુતા॥ ધ્રુવમ્॥
ચઞ્ચલનૂપુરમઞ્જુલશિઞ્જિતગઞ્જિતહંસસમાજા ।
અઞ્જનગઞ્જનખઞ્જનગવવિખર્વણનયનસરોજા॥ ૨॥ ૩૮॥
મન્દગલચ્છ્રમવારિલવાદરવિલુલિતલલિતશરીરા  ।

જયનારાયણપ્રણીતં શઙ્કરીસઙ્ગીતમ્  અથવા જગદમ્બાચરિત્રમ્

પ્રાતરિવાનિલકમ્પિતકલ્પલતાપરિગલિતતુષારા॥ ૩॥ ૩૯॥
ચારુસખીગણમધ્યગતા રુચિરોચિતભુવનવિતાના ।
તારાપટલવિમણ્ડલિતા શશિલેખા હર્ષવિધાના॥ ૪॥ ૪૦॥
વાદયતે મૃદુવેણુવરઞ્જનની વિનિહિતનવનીતમ્ ।
અત્તિ દદાતિ સખીવદનાબ્જે ચાર્દ્ધમધુરરસપૂતમ્॥ ૫॥ ૪૧॥
વર્ણીતમેતદુમાચરિતં લલિતં સતતં પરિપૂતમ્ ।
શ્રીજયનારાયણકવિના કુરુતામતિ જગતામતિશાતમ્॥ ૬॥ ૪૨॥
તાં દૃષ્ટ્વા હૃષ્ટચેતા હિમગિરિવનિતા જન્મજન્માર્જિતાનાં 

પુણ્યાનાં પૂર્ણમાપ્તં ફલમિવ સહસા નેત્રવારાં વહન્તીમ્ ।
નૃત્યન્તીં  પ્રાઙ્ગણાન્તે  સ્મિતરુચિરુચિરાં પદ્મજાદ્યૈરવેદ્યાં

પ્રોચ્ચૈઃ પ્રોવાચ વાચોઽચલકુલતિલકં પૂર્ણકામા હિમાદ્રિમ્॥ ૪૩॥

॥ ગીતં ૬॥ હોટચૌતાલ ખટ(ષડ્)રાગઃ
તાણ્ડવલોલસુલોહિતકિરણપદામ્બુજવિરચિતભૂષમ્ ।
ઉદયશિખરિતટમિવ નવસમુદિતદિનપતિવિતતવિલાસમ્॥ ૧॥ ૪૪॥
પશ્ય મમાઙ્ગનમુમયા  શોભિતમચલ ! વિચિત્રમિદમ્॥। ધ્રુવમ્॥
ચારુચરણવિનિવેશનલાઞ્છનલાઞ્છિતમધ્યવિભાગમ્ ।
અવિરલવિકસિતનિર્મલશતદલચિતમિવ શરદિ તડાગમ્॥ ૨॥ ૪૫॥
કાઞ્ચનપીતમયૂખવિકાશિતતનુલતયા સમુપેતમ્ ।
અમ્બરમિવ રુચિરં પરિખેલિતસુસ્થિરચપલાજાતમ્॥ ૩॥ ૪૬॥
સ્ફુરદભિરામમરીચિચયાનનમણ્ડલયા કૃતચારમ્ ।
શશધરલેખાવયવદિવાપિ મનોહરવિહિતવિહારમ્॥ ૪॥ ૪૭॥
શ્રીજયનારાયણકવિના પરિવર્ણિતમેતદુદારમ્   ।
સતતં શ્રવણપુટેન નિપીતં સુખયતુ કોવિદવારમ્॥ ૫॥ ૪૮॥
સંસારાર્ણવપારસેતુરખિલાનન્દૈકકેલિસ્થલી

ખેદચ્છેદિસમસ્તતીર્થનિલયો મોક્ષસ્ય મુખ્યાયનમ્ ।
સર્વાભીષ્ટફલૈકસંવિતરણશ્રીકલ્પભૂમીરુહઃ

શ્રીદુર્ગાચરણારવિન્દમખિલં પાયાત્ જગત્સન્તતમ્॥ ૪૯॥

ઇતિ શ્રીશઙ્કરીસઙ્ગીત્  બાલ્યલીલાવર્ણનં નામ દ્વિતીયઃ પટલઃ॥ ૨॥

તૃતીયઃ પટલઃ

વિલોક્ય તસ્યા ભુવનાદ્ભુતાનિ મુદાન્વિતો બાલ્યવિચેષ્ટિતાનિ ।
અનાપ્તવલ્લોચનયુગ્મતૃપ્તિં  જગાદ મેનામથ શૈલરાજઃ॥ ૫૦॥

॥ ગીતં ૭॥ મધ્યમાન-તાલ શ્રીરાગઃ
વાદયામિ મૃદુમધુરમૃદઙ્ગં  ત્વમપિ કલય કરતાલવિભઙ્ગમ્ ॥ ૧॥ ૫૧॥
અયિ કૃતસુકૃતચયે ગૌરીં  પુનરપિ નર્ત્તય સફલય મમ નયને॥ ધ્રુવમ્॥
જન્મસુ બહુષુ તપઃ કતિ તપ્તં તસ્ય મયા ફલમિદમભિપ્રાપ્તમ્॥ ૨॥ ૫૨॥
કોટિકોટિકુલમજનિ પવિત્રં કામદુઘં મમ સબલચરિત્રમ્॥ ૩॥ ૫૩॥
તોષિતવિપ્રગણાશીર્ગદિતં નૂનમિદાનીં  તન્મમ ફલિતમ્॥ ૪॥ ૫૪॥
ધરણિતલે ન કૃતં કતિ સુકૃતં ચરણસ્પર્શનસુખમનુભૂતમ્॥ ૫॥ ૫૫॥
શ્રીજયનારાયણકૃતગીતં ભક્તજનં કુરુતામતિપ્રોતમ્॥ ૬॥ ૫૬॥
ઇતિ જનકજનન્યોર્વાઞ્છિતં પૂરયન્તાં

મદનમથનજાયા માયયા મોહયન્તી ।
ત્રિભુવનમનિશં સા દોહિની બ્રહ્મરૂપા

હિમવતિ કતિ કાલાન્ પર્વતે સન્નિનાય॥ ૫૭॥
તસ્યાઃ સમીપે કિલ નારદોઽથ વારાણસીનાથનિદેશવર્તી ।
અભ્યાયયૌ પ્રીતમના મહર્ષિર્ગાયંસ્તદીયં   ચરિતં મહત્યા॥ ૫૮॥
કૃતાઞ્જલિર્ભક્તિનતોત્તમાઙ્ગઃ  સ બાષ્પધારાપરિવાહિનેત્રઃ ।
તુષ્ટાવ તાં હૃષ્ટમના ગવિષ્ઠં સ્પષ્ટાર્થવાગ્ભિર્વદતાં વરિષ્ઠઃ॥ ૫૯॥

॥ ગીતં ૮॥ ચૌતાલ આશાતુયારીરાગઃ
અવ્યયમેકમનન્તવિભવમપિ પરમં જ્યોતિરસિ ત્વમ્ ।
સ્ફટિકમણેરિવ ગુણસંયોગાત્ તવ જગદમ્બ ! બહુત્વમ્ ॥ ૧॥ ૬૦॥
કરુણામયિ મયિ કરુણા ભવતુ ભવાનિ ભવાર્ણવભીતે !
તવ ચરણશરણવિભવે ! ॥ ધ્રુવમ્॥
ત્વં પ્રકૃતિઃ  પુરુષોઽસિ ચ કાલે સૃજસિ(સે) રક્ષસિ સંહરસિ ।
વિશ્વમશેષમનિશમભિભજતાં મુક્તિપદં વિદધાસિ॥ ૨॥ ૬૧॥
વિધિહરિગિરિશમુખા વિબુધાસ્તવ જાતાસ્તનુરુહકૂપાત્ ।
ક્રમશ ઇમે ત્રિજગન્મયરૂપે દીપાલય ઇવ દીપાત્॥ ૩॥ ૬૨॥
સુકૃતવતાં સુકૃતં જનની ત્વં યાગવતામસિ યાગઃ ।
તત્ત્વવતામસિ પરમં તત્ત્વં રાગવતામસિ રાગઃ॥ ૪॥ ૬૩॥
ધ્યાયતિ સકૃદપિ હૃદિ યસ્તવ પદપલ્લવમવિદિતસીમમ્ ।
ગોષ્પદમિવ ભવસાગરમાશુ સ તારિણિ! સન્તરતીમમ્॥ ૫॥ ૬૪॥
તવ નામસુધાં નિપીયતિ યઃ સકૃદપિ ત્રિભુવનમાતઃ ।
સ પુનર્ન ચ જનનીજઠરોદ્ભવદુઃખચયાનનુયાતઃ॥ ૬॥ ૬૫॥
શ્રીજયનારાયણકવિવર્ણિતમેતદતીવ   વિચિત્રમ્ ।
શ‍ૃણુત બુધા યદિ વો ગિરિજાયા નન્દયતે સુચરિત્રમ્॥ ૭॥ ૬૬॥
તસ્યાકલય્ય વચનં મુનિપુઙ્ગવસ્ય

ભક્તિપ્રયુક્તમથ ભક્તજનાનુરક્તા ।
સાઽઽવિર્બભૂવ પુરતશ્ચ શુભપ્રસઙ્ગૈ -

રાનુગ્રહીતુમખિલાન્તરભાવવિજ્ઞા॥ ૬૭॥
સાષ્ટાઙ્ગપાતં  પ્રણિપત્ય પત્યુરાદિષ્ટમાચષ્ટ ચ સન્નિકૃષ્ટમ્ ।
પ્રસ્થાતુમસ્યૈ સ તથેતિ સાઽપિ સ્વોકૃત્ય તત્તત્ર તિરોબભૂવ॥ ૬૮॥
યા બ્રહ્માણ્ડમશેષમીશ્વરહૃષીકેશપ્રજેશાદિકાન્

પ્રાસૂય ક્રમશો નિયોજિતવતી સ્વસ્વાધિકારેઽનિશમ્ ।
સા દુર્ગાઽખિલ(લોક)દુર્ગતિહરા સ્વર્ગાપવર્ગપ્રદા

નિત્યા નિત્યમનિત્યવૈભવભવાદ્યુષ્મન્મનઃ કર્ષતુ॥ ૬૯॥

ઇતિ શ્રીશઙ્કરીસઙ્ગીત્  નારદસમાગમો નામ તૃતીયઃ પટલઃ॥ ૩॥

ચતુર્થઃ પટલઃ

ભર્તુનિદેશાત્ કૃતનિશ્ચયાં તાં વારાણસી ગન્તુમથાદ્રિજાયા ।
વાષ્પપ્રરોહાવલિરુદ્ધકણ્ઠા પ્રોવાચ ચેષ્ટાભવલોલનેત્રા॥ ૭૦॥

॥ ગીતં ૯॥ રૂપકતાલ તુડીરાગઃ
વચનનિમીલનજનિતં વિરહં નૈવ પુરા તવ સુમુખિ સહેઽહમ્॥ ૧॥ ૭૧॥
અયિ વત્સે ! જીવામિ કથં તવ વિરહે॥ ધ્રવમ્॥
મુખશશિસૃતમમૃતં માતેતિ ક્વ નુ મે શ્રવણચકોરી પિબતિ॥ ૨॥ ૭૨॥
તવ વદનામ્વુજમધુવલદઙ્ગઃ  જીવતિ કિં  મમ લોચનભૃઙ્ગઃ ॥ ૩॥ ૭૩॥
કૈરપરાધૈર્મામતિદીનાં પરિહર જનનિ ! શ્રવણવિહીનામ્॥ ૪॥ ૭૪॥
તવ વિરહાનલવિકલિતપૌરાઃ સમ્પ્રતિ મુક્તભવનપરિચારાઃ॥ ૫॥ ૭૫॥
કલયતિ હંસકુલં બિસકવલં ન ચ શિખિકુલમપિ નૃત્યતિ વિકલમ્॥ ૬॥ ૭૬॥
શિશુકુલમધુના માતુરુરોજં પિબતિ ન મલિનિતવદનસરોજમ્॥ ૭॥ ૭૭॥
કોઽપિ ન સહજવિષયમાચરતિ ચિત્રિતમિવ પુરમિદમાભાતિ॥ ૮॥ ૭૮॥
શ્રીજયનારાયણકવિભણિતિર્બુધહૃદિ વિહરતુ મૃદુપદવિતતિઃ॥ ૯॥ ૭૯॥
વરમહો વિરહાગ્નિરહર્નિશં   દહતુ શૈલસુતે ત્વદૃતે ભૃશમ્ ।
ઇદમસહ્યમતીવ ચ કોઽપિ માં ન હિ જગજ્જનની જનનીં  વદેત્॥ ૮૦॥
બહુજન્માર્જિતૈઃ   પુણ્યપણ્યૈઃ ક્રીતમિદં ધનમ્ ।
દુર્વારકર્મચૌરેણ હા હન્તાઽપહૃતં ક્ષણાત્॥ ૮૧॥

શૈલાઙ્ગનામિત્યનુશોશુચાનાં  વિવેકહીનાં પ્રસમીક્ષ્ય દીનામ્ ।
વિઘ્નેશમાતા કરુણાર્દ્રચેતાઃ પ્રશાન્તયામાસ સુશાન્તવાદૈઃ॥ ૮૨॥

॥ ગીતં ૧૦॥ તેયોટતાલ કાફિરાગઃ
તનયવિભવાદિવિષય નિયતનશ્વરં
વિદ્ધિ જલફેનમિવ ભજ સન્તતમીશ્વરમ્॥ ૧॥ ૮૩॥
જનનિ વિચિન્તય તત્ત્વં ભાવય ભાવમનિત્યમ્॥ ધ્રુવમ્॥
વિશ્વમતિમોહમિદમેતિ મમ માયયા
માં સ્મરત્વિહ તુ હૃદિ શાન્તિમેતિ કિં  તયા॥ ૨॥ ૮૪॥
યાવદુદયતિ ન હૃદિ તત્ત્વમયભાસ્વરઃ
તાવદભિભવતિ જગદવિદ્યાન્ધકારઃ॥ ૩॥ ૮૫॥
અમ્બ ! મયિ ભક્તિકરવાલખરધારયા
છિન્ધિ મમતાવિષમનિગડમતિહેલયા॥ ૪॥ ૮૬॥
આત્મનિ નિવર્ત્તય ચ ચિત્તમતિભાસ્વરે
મજ્જ સતતં પરમનિત્ય સુખસાગરે॥ ૫॥ ૮૭॥
શિષ્ટગણમાનસ-સુતોષમશેષેણ
ભણિતમિદમાવહતુ જયનારાયણેન॥ ૬॥ ૮૮॥
ઇત્થં મનઃ પર્વતરાજપત્ન્યા નિજિત્ય માયામલમત્સ્યભાવમ્ ।
શાન્તોપદેશેન સમાપદસ્યાશ્ચન્દ્રોદયેનેવ નભં તમિસ્રમ્॥ ૮૯॥
સ્વન્તે સન્તતમસ્તુ વઃ સમુદિતં બાલારુણશ્રીયુતં

દેવ્યા ભવ્યપદં પદં તદમલં વિભ્રાજમાનં પરમ્ ।
યન્મુક્તાફલજાલનિર્મલતરે વક્ષઃસ્થલે શૂલિનઃ

શોણાઙ્કા સમલજ્જયદ્વિકસિતં ક્ષીરોદનીરોદરે॥ ૯૦॥
ઇતિ શ્રીશઙ્કરીસઙ્ગીત્  મેનાવિલાપો નામ ચતુર્થઃ પટલઃ॥ ૪॥

પઞ્ચમઃ પટલઃ

અત્રાન્તરે નિજકુલાચરણૈકવિજ્ઞાઃ
પ્રેમાતિરેકપુલકાઞ્ચિતચારુગાત્રાઃ ।

તાં તત્ર પૌરવનિતા અભિતઃ સમેતા
નાનાવિધં શુભસમાચરણં પ્રચક્રુઃ ॥ ૯૧॥

॥ ગીતં ૧૧॥ હેટ-ચૌતાલ પૂરવીરાગઃ
શઙ્ખનિનદપરિપૂરિતગગના મુહુરભિનર્ત્તિતનવશિખિનટના   ॥ ૧॥ ૯૨॥
કાઽપિ યુવતિવરા શિવ શિવ શિવ ઇતિ ગાનપરા॥ ધ્રુવમ્॥
વિકિરતિ કાઽપિ ચ મઙ્ગલલાજાન્  નવલતિકેવ સુકુસુમસમાજાન્॥ ૨॥ ૯૩॥
કાઽપિ ચ ધેનુગણાનપસવ્યે ન્યસ્યતિ પૂર્ણકલશમપિ સવ્યે॥ ૩॥ ૯૪॥
કાઽપિ ચ વિપ્રપદામ્બુજરજસા વિકિરતિ મન્ત્રં તસ્યાઃ સહસા॥ ૪॥ ૯૪॥
તામભિષિઞ્ચતિ કાઽપિ ચ સલિલૈઃ તીર્થભવૈરતિશીતલવિમલૈઃ॥ ૫॥ ૯૬॥
નીલનિચોલ(લ)તા વાસયતે ઘનવલયિતતડિતં હ્રેષયતે ॥ ૬॥ ૯૭॥
શશધરધરસુરજનનિર્માલ્યં તસ્યાઃ શિરસિ દધાતિ ચ માલ્યમ્॥ ૭॥ ૯૮॥
શ્રીજયનારાયણભણિતાનિ દધતુ ત્રિભુવનતોષમિમાનિ॥ ૮॥ ૯૯॥
અતઃ પરં દુષ્કરમમ્બુજાક્ષ્યા મયૈવ વૈ પથ્યવિધાનમસ્યાઃ ।
ઇતીવ ચિત્તે વિનિધાય રાજ્ઞી યથેપ્સિતં સા વિદધે તતસ્તત્॥ ૧૦૦॥

॥ ગીતં ૧૨॥ મૂલતાલ - ગૌરીરાગઃ
જિતનવતપને મૃદુતરચરણે તલરુચિચયનિર્જિતમ્   ।
ગતમિવ શરણં યાવકભરણં રચયતિ લઘુરાજિતમ્॥ ૧॥ ૧૦૧॥
કુરુતે હિમગિરિવનિતા સુતાં વિવિધભૂષણભૂષિતામ્॥ ધ્રુવમ્॥
સુવિમલસુઘને વિતુલનજઘને સા રસનમતિપીને ।
સ્મરતિ સુમનસો વિકિરતિ બહુશો દૃઢગુણમિવ બન્ધને॥ ૨॥ ૧૦૨॥
વિશદમુદારં વક્ષસિ હારં ઘટયતિ કનકામલે ।
નિન્દિતતારં ગઙ્ગાસારં  પરમિવ વિબુધાચલે॥ ૩॥ ૧૦૩॥
રક્તકરતલં મૃદુભુજયુગલં તતમરકતકઙ્કણમ્ ।
જલદવલયિતં દિનકૃતમુદિતં રચયત ઇવ નૂતનમ્॥ ૪॥ ૧૦૪॥
સ્ફુરતિ વિશાલે વિલિખતિ ભાલે સુરુચિરરુચિશોભને ।
સુલલિતતિલકં મૃગમદકૃતકં મૃગમિવ મૃગલાઞ્છને॥ ૫॥ ૧૦૫॥
જિતઘનમાલે કુન્તલજાલે  વિકલિતમૃગચામરે ।
વિકિરતિ વિમલાં ચમ્પકમાલાં તડિતમિવ ઘનોદરે॥ ૬॥ ૧૦૬॥
ઇદમતિરુચિરં કથયતિ સુચિરં કુરુ પદયુગચારણે ।
કરુણાં તારિણિ ! વિપદભિવારિણિ કવિજયનારાયણે॥ ૭॥ ૧૦૭॥
વત્સે ! ભર્તૃકૃતં કુલપ્રદદયા સ્યાદપ્રિયં વા પ્રિયં

શ્રેયઃ સમ્મતયા સુમર્ષણમવિસ્મર્ત્તવ્યમેતચ્ચિરમ્ ।
ભર્તારં વશમાનયામરવરં ગઙ્ગાધરં  સાદરં

મેનેત્યુક્તવતી વિહાય તનયાં મેને હૃતં જીવિતમ્॥ ૧॥ ૧૦૮॥
નિત્યા સર્વગતા દ્વિતીયરહિતાઽપ્યાકારસાવર્જિતા 

સાવિત્રીતિ રમેતિ કલ્પિતતનૂ રાધેતિ વાણીતિ ચ ।
માતા ચેતિ ગણેશિતુઃ શ્રુતિચયૈર્યા સ્તૂયતેઽનેકધા

તાં સૃષ્ટિસ્થિતિસંહૃતિપ્રણયિની દુર્ગા ભજધ્વં જનાઃ॥ ૨॥ ૧૦૯॥
ઇતિ શ્રીશઙ્કરીસઙ્ગીત્  કાશીપ્રસ્થાનં નામ પઞ્ચમઃ પટલઃ॥ ૫॥

ષષ્ઠઃ પટલઃ

તતો મૃગેન્દ્રં વિજયાજયાભ્યામારુહ્ય કાશીનગરીમુદારમ્ ।
ઉપાગમત્ સાન્તતવર્ત્મખેદા ગઙ્ગામ્બુજારણ્યજમન્દવાતૈઃ ॥ ૧૧૦॥

॥ ગીતં ૧૩॥ તોયાટતાલ વસન્તરાગઃ
ભ્રમરકદમ્બવિચુમ્બિતમલ્લીવલ્લીરચિતનિકુઞ્જમ્ ।
રમણીમણ્ડલમાનવિખણ્ડનપણ્ડિતપરભૃતગુઞ્જમ્॥ ૧॥ ૧૧૧॥
વિલસતિ વિરહિતજનકૃતતાપં મધુસમયે હરનગરવનમ્ ।
પરમુન્મદમિથુનકપાલમ્॥ ધ્રુવમ્॥
મનસિજનૃપતિચ્છત્રસદૃશનવવિકસિતસિતશતપત્રમ્ ।
સુમધુરનિનદપતગવરમાગધવિપઠિતમદનચરિત્રમ્॥ ૨॥ ૧૧૨॥
મારુતચાલિતચામરરુચિરશિરીષકુસુમસુવિકાશમ્ ।
ચિત્રિતવિમલધ્વજરવસુન્દરકેશરનિકરવિલાસમ્॥ ૩॥ ૧૧૩॥
શરદુપશીલનશીતપવનદરકમ્પિતવિકસિતબકુલમ્ ।
યુવજનભેદનલોહિતપ્રક્ષિતશરનિભકિંશુકમુકુલમ્  ॥ ૪॥ ૧૧૪॥
પુષ્પિતસુલલિતનવમલ્લીપરિરમ્ભિતતરુણતમાલમ્ ।
સ્તબકપયોધરનમ્રમનોહરનવકાશોકસુમાલમ્॥ ૫॥ ૧૧૫॥
કુડ્મલપુલકિતચૂતવિલોકનમાધવિકાકૃતહાસમ્ ।
પથિકહૃદયતટપાટનપટુતરકેતકગણકર્ણાશમ્॥ ૬॥ ૧૧૬॥
અભિહિતમેતજ્જયનારાયણકવિના પરમરહસ્યમ્ ।
કુરુતાં મુદિતં પરમવિરામં બુધગણહૃદયમવશ્યમ્॥ ૭॥ ૧૧૭॥

તાસ્તા દૃષ્ટ્વા દુરા(પા)દમરપુરતો દુર્લભતરે
પુરે વારાણસ્યામુપવનગતં મન્મથરિપુમ્ ।

ઉવાચેદં કાપિ પ્રિયતમસખી શૈલતનયાં
સ્મિતજ્યોત્સ્નાજાલસ્નપિતવિલસદ્દન્તવસના॥ ૧૧૮॥

॥ ગીતં ૧૪॥ ખવેરાબાદી ઈમનરાગઃ
ઇહ સતતમન્તસમયે નિખિલદેહિનાં શ્રવણપુટકેષુ ભવતારમ્ ।
નામ તવ તત્ત્વમયમાદધતમુત્તમં વિકસદભિનવપુલકભારમ્॥ ૧॥ ૧૧૯॥
શિવે રમ્યરૂપે રૂપય પુરાન્તકમુદારં
તવ વિરહસમ્ભરં સખિ નયનકૈતવં દધતમિવ દહનમનિવારમ્॥ ધ્રુવમ્॥
તવ વદનરુચિરરુચિનિચયપરિચોરકં ચન્દ્રમપિ તાપસુનિદાનમ્ ।
ધરણિધરકુલતિલક પુત્રિ વિનિવિભ્રત સ્વીયશિરસિ ચ નિરવસાનમ્॥ ૨॥ ૧૨૦॥
શ્રવણતટસીમ સઞ્ચારિચલલોચને લોચયિતુમિવ નયનસામ્યમ્ ।
તવ વિમલપાણિકમલે ચ મૃગશાવકં સમ્પ્રતિ વહન્તમતિકામ્યમ્॥ ૩॥ ૧૨૧॥
સજલઘનકિરણચયનિન્દિનવવેષિકાભ્રમત ઇવ તે સદનુરાગમ્ ।
સ્વહૃદિ ભૃશદિસ્તૃતે મણિનિકરકોચિતે દધાનમયિ વાસુકિનાગમ્॥ ૪॥ ૧૨૨॥
ત્વામૃતે વિકલમિદમામનતિ કાશીનગરમમરસુદુરાપમ્ ।
ત્વમિમમધુનાઽર્હસિ સ્વજનમનુરાગિણં કર્તુમનુકપરિતાપમ્॥ ૫॥ ૧૨૩॥
ઇદમવલરાજતનયલિજનભાવિતં ભક્તજનમાનસવિહારમ્ ।
શ‍ૃણુત જયપૂર્વનારાયણાદિવર્ણિતં   સન્ત ઇહ દોષપરિહારમ્॥ ૬॥ ૧૨૪॥
સમ્ફુલ્લચમ્પકદલામલગૌરગાત્રી

કુન્દાલિનિન્દિરુચિના  ગિરિશેન પૌરી ।
રેજે તતઃ સમુપગત્ય તદાસનાર્દ્ધં

વર્ષાત્યયે જલધરેણ તડિલ્લતેવ॥ ૧૨૫॥
અન્યોન્યપ્રતિબિમ્બિતં સુવિમલાનન્યાસનાસીનયો-

ર્યત્સમ્માર્જિતરત્નનિર્મિતનવાદશભિરામચ્છવિ     ।
પિત્રોર્વિશ્વજનસ્ય   રૂપમનઘં ગાઢાનુરાગાત્ સ્ફુટા-

મન્યોન્યાન્તરગામિતામિવ સદા કુર્વજ્જગત્ પાતુ તત્॥ ૨॥ ૧૨૬॥

ઇતિ શ્રીશઙ્કરીસઙ્ગીત્  વસન્તવર્ણનં નામ ષષ્ઠઃ પટલઃ॥ ૬॥

સપ્તમઃ પટલઃ

અથ સાન્દ્રતરાનન્દસમુજ્ઝિતતનૂરુહઃ ।
જગાદ પાર્વતીં  શમ્ભુઃ પ્રેમ્ણા મધુરયા ગિરા॥ ૧૨૭॥

॥ ગીતં ૧૫॥ મૂલતાન કાનોડારાગઃ
સન્નિધિમેત્ય તવાઽહં ગુણમયિ સકલં કર્મ ચરામિ ।
પ્રાણમયિ ત્વદ્વિરહિત ઇવ મૃતવદ્ગહનમપિ ન ભજામિ॥ ૧॥ ૧૨૮॥
વિમલે મમ દેહે જીવનમધુના જાતમ્॥ ધ્રુવમ્॥
શ્રુતિરસિ મતિર્દૃષ્ટિરસિ ત્વં પ્રેયસિ મમ રસનાઽસિ ।
પુષ્ટિસ્તુષ્ટિરથાપિ ભૂષા સ્મૃતિરસિ ગન્ધવહાઽસિ॥ ૨॥ ૧૨૯॥
વિકલિતસુરકુલવિષમગરલચયપાને યા તુ ભવાનિ ।
મમ જગતીજનમોહનનિપુણા શક્તિઃ સા ત્વમમાનિ॥ ૩॥ ૧૩૦॥
તવ વિરહજનિતમતુલં સુન્દરિ દુઃખં યદનુભવામિ ।
સુખમપિ દર્શનજં તત્ કિઞ્ચન પઞ્ચમુખઃ કથયામિ॥ ૪॥ ૧૩૧॥
કાશી ધન્યા કૃતકતિપુણ્યા ત્રિદશનગરસુદુરાપમ્ ।
યદિયમુપેતિ તવાતુલપદકમલાઙ્કિતમપહતપાપમ્॥ ૫॥ ૧૩૨॥
શ્રીજયનારાયણકવિકથિતં કાવ્યમિદં તુ ન કસ્ય ।
પરમાં સમ્પલ્લહરીં  ચેતસિ જનયતિ જગતિ જનસ્ય॥ ૬॥૧૩૩॥
ઇતિ બ્રુવન્તં નિજવલ્લભં તતઃ સમુલ્લસત્પ્રેમરસાર્દ્રચેતસમ્ ।
શ્રુતિપ્રમોદપ્રતિપત્તિપેશલા જગાદ ગૌરી મધુરાક્ષરા ગિરઃ॥ ૧૩૪॥

॥ ગીતં ૧૬॥ તેયોટતાલઃ ખામાજરાગઃ
વિરહકૃશાં તવ મુખશશિદર્શનતોષવિફુલ્લકલેવરામ્ ।
જલધરજલધારાપલ્લવિતાં લતામિવ ભગવિકલતરામ્॥ ૧॥ ૧૩૫॥
જાનીહિ મામિદાનીમધિગતસકલમનોરથામ્॥ ધ્રુવમ્॥
ત્વામધિગમ્ય પરમસુખસાગરમગ્નાં ચિરમભિયાચિતમ્ ।
દુર્ગતિનીમિવ નિધિચયવર્ષણમમ્બરતઃ સહસાગતમ્॥ ૨॥ ૧૩૬॥
જીવનનાથ ! વિના ભવતાઽસૂન્ ક્ષણમપિ ધર્તુમશક્તામ્ ।
ચન્દનતિલકામિતમલયાખ્યક ગિરિણાનન્યસુરક્તામ્॥ ૩॥ ૧૩૭॥
ધ્યાનવશાદધિગમ્ય ભવન્તં કથમપિ રક્ષિતજીવનામ્ ।
પ્રાગિવ વર્ષાસમયાજ્જલદં પિપાસિતચાતકાઙ્ગનામ્ ॥ ૪॥ ૧૩૮॥
ક્ષીણતરાં ત્વામધુનાઽવાપ્ય પ્રતિસમયાગતશાન્તિમ્ ।
શશધરલેખામિવ તિથિભેદં દધતીમભિનવકાન્તિમ્॥ ૫॥ ૧૩૯॥
શ્રીજયનારાયણકવિકૃતમિતિ ગીતં શ્રુતિસુખકારણમ્ ।
શૈલસુતાચરણચારણાનાં નિદિશતુ ભવતો વારણમ્॥ ૬॥ ૧૪૦॥
દેવાનાં પ્રણિપાતનમ્રશિરસાં નિર્ભીતિસમ્ભાષણં

ભક્તાનાં ચ પરેતરાજ વિજયેષ્વાજ્ઞાપનં વૈરિણામ્ ।
સ્તમ્ભક્ષોભણમોહનપ્રમથને સંસિદ્ધમન્ત્રોપમં

પાયાદ્વો યુધિ વૃત્તનૃત્યગિરિજામઞ્જીરસંશિઞ્જિતમ્॥ ૧૪૧॥
ઇતિ શ્રીશઙ્કરીસઙ્ગીત્  શિવસમ્ભાષણં નામ સપ્તમઃ પટલઃ॥ ૭॥

અષ્ટમઃ પટલઃ

પત્યુઃ કદાચિદથ સા રહસિ સ્થિતસ્ય
સમ્પ્રાર્થિતસ્ય   ગુરુહર્ષસમૃદ્ધચેતાઃ ।

આજ્ઞામવાપ્ય કિલ યોગિગણાવકીર્ણ-
મેકામ્રનામવિપિનં તરસા પ્રતસ્થે॥ ૧૪૨॥

તતો ધૃતાઽઽભીરસુતાસુવેશા (ષા) નિજપ્રભાજાલવિકાશિતાશા ।
અલઞ્ચકારેશ્વરપાલિતં તદ્ વનં પ્રસૂનૈઃ પરિપૂરિતં સા॥ ૧૪૩॥

॥ ગીતં ૧૭॥ તેયોટતાલ ધાનશ્રીરાગઃ
મૃદુલસમીરણશીતલસુલલિતનીપતલે કૃતચારા ।
શિવગુણકીર્તનપરમામોદનવિગલિતલોચનધારા॥ ૧.. .. ૧૪૪॥
વિહરતિ વિપિનેઽખિલભુવનેશા ધૃતવલ્લવતનયાવેશા॥ ધ્રુવમ્॥
દોહનપાત્રકવેત્રકવેણુવિશોભિતકરશતપત્રા!
નીલનવીનનિચોલવરા હરિચન્દનચર્ચિતગાત્રા  ॥ ૨॥ ૧૪૫॥
અભિનવકુસુમવિનિર્મિતમાલાવલયિતકબરીભારા   ।
નિન્દિતમુક્તાફલગણલમ્બિતમલ્લીકુડ્મલહારા॥ ૩॥ ૧૪૬॥
અધરિતનૂતનપદારાગરુચિવિલસદશોકવતંસા ।
તત્પ્રતિવિમ્બવિચિહ્નિતચારુદ્યુતિભરસંવહદંશા॥ ૪॥ ૧૪૭॥
પરિણતવિમ્બવિડમ્બિતદશનચ્છદગતસુવિશદહાસ્યા ।
હીરકખચિતસુવિદ્રુમરચિતવરાટકકનકમલાસ્યા॥ ૫॥ ૧૪૮॥
સાર્દ્રાલક્તકસુચરણવિહરણસુરુચિરચિહ્નચયેન ।

નિચિતં સ્થલમિવ તજ્જનયન્તી લોહિતતામરસેન॥ ૬॥ ૧૪૯॥
અભિનવવિસવલયાવલિભૂષિતબાહુયુગામૃતભાષા ।
ખગપતિચઞ્ચુકીર્તિનિવર્ત્તનચત્વરમનોહરનાસા  ॥ ૭॥ ૧૫૦॥
શ્રીજયનારાયણકવિભાષિતમિતિ નવરૂપમુમાયાઃ ।
ધ્યાયત ભક્તજનાઃ સતતં હૃદિ પાપચયાપહરાયાઃ॥ ૮॥ ૧૫૧॥
તત્રોદઞ્ચન્મૃદુમધુરવૈર્વારિતાશેષવિશ્વ-

સ્વાન્તસ્થૈર્ય્યં નવનવલસદ્રાગસાર્થં તતઃ સા ।
પીયૂષોદ્ભાવયત ઉદધેર્માનવિમ્લાનબીજં

વક્ત્રામ્ભોજે પ્રસૃતપવનૈઃ પૂરયામાસ વેણુમ્॥ ૧૫૨॥
માધુર્યૈરવધોરિતામૃતરસં તં વેણુનાદં મુહુઃ

શ્રુત્વા કર્ણયુગં નિહન્તિ પશવો વ્યસ્તાસ્તતો માનવાઃ ।
ધાતારં શ્રવણદ્વયં વિદધતં નિન્દન્તિ વાઞ્છન્તિ ચ

વ્યાલો નેત્રસહસ્રતાં ચ ચકમે ચક્ષુઃશ્રવસ્ત્વં વૃષા॥ ૧૫૩॥
જગન્માતુર્લીલારસભરસનાલોલમનસો

મનોવૃત્તિં  જ્ઞાત્વા સુરભિરથ પાતાલપુરતઃ ।
પદં દ્રષ્ટું ધ્યાતું વિધિહરિહરાદ્યૈઃ સુરગણૈ-

રુપાગચ્છત્તત્ર સ્વગણનિચયૈઃ સમ્પરિવૃતા॥ ૧૫૪॥
સા ગોપતનયારૂપધરાં વિશ્વસવસ્થલીમ્ ।
નત્વા જગાદ તામેતત્ પ્રેમ્ણોત્ફુલ્લકલેવરા॥ ૧૫૫॥

॥ ગીતં ૧૮॥ સૂરફાકતાલ ચિડિરાગઃ
નિન્દિતનૂતનમિહિરવિકાશે ભક્તહૃદયતટતિમિરવિનાશે॥ ૧॥ ૧૫૬॥
શૈલસુતે મમ નતિરાસ્તાં તવ ચરણે॥ ધ્રુવમ્॥
કિલ્બિષદહનહુતાશનજાતે તાપવિનાશામૃતસમ્પાતે॥ ૨॥ ૧૫૭॥
નતસુરપતિમુકુટાસિતમણિના તુલયતિ કમલં ચુમ્બિતમલિના॥ ૩॥ ૧૫૮॥
વાઞ્છાધિકફલવિચ(ત)રણચતુરે અમરમહીરુહમાનં છિદુરે॥ ૪॥ ૧૫૯॥
ઘોરભવાર્ણવતારણતરણૌ ત્રિભુવનનિઃશ્રૈયસૈકમરણૌ॥ ૫॥ ૧૬૦॥

વિદધતિ શઙ્કરવક્ષસિ પરમાં પદ્મરાગમણિવરયુગસુષમામ્॥ ૬॥ ૧૬૧॥
લોહિતભાસિનખરવરનિચિતે શોણ કમલ ઇવ હિમકણલલિતે॥ ૭॥ ૧૬૨॥
જયનારાયણભણિતં ગીતં સુખયતુ જગતિ શ્રવણનિપીતમ્॥ ૮॥ ૧૬૩॥
ઘોરાન્તઃકરણાપ્રવર્ષણતમઃસ્તોમાપસારામલ-

વર્ત્મા લોકમહૌષધં ત્રિજગતાં પઙ્કૌઘસંશોષણઃ ।
શ્રીદુર્ગાચરણારુણઃ સ્ફુટજવાપુષ્પાભિરામદ્યુતિ’-

ર્યુષ્માકં હૃદયામ્બરે સમુદિતો ભૂયાદ્ વિપદ્વારણઃ॥ ૧૬૪॥
ઇતિ શ્રીશઙ્કરીસઙ્ગીત્  એકામ્રવનગમનં નામ અષ્ટમઃ પટલઃ॥ ૮॥

નવમઃ પટલઃ

તત્ર સા કતિ દિનાનિ લીલયા ધેનુપાલનપરાયણા સતી ।
અધ્યુવાસ જગદીશ્વરી વને સિદ્ધચારણગણૈઃ સમાકુલે॥ ૧૬૫॥

॥ ગીતં ૧૯॥ મધ્યમાનતાલ સારઙ્ગરાગઃ
ક્ષુધિતાન્નવતૃણકવલૈરવતિ પિપાસૂન્ શીતજલેન ।
આમન્ત્રયતિ વિપથમનુયાતાન્ સુમધુરવેણુરવેણ॥ ૧॥ ૧૬૬॥
સા વિપિને શિવજાયા ધેનુગણાન્ પરિચારયતિ ।
ત્રિભુવનજનમોહનમાયા॥ ધ્રુવમ્॥
વત્સતરપ્રતિવિમ્બવિચિહ્નિતમમલં મૃદુલશરીરમ્ ।
નિહિતા વિનિવારયતિ કરેણ રણદ્વલયેન ગભીરમ્॥ ૨॥ ૧૬૭॥
સમ્મુખગતનિજવત્સતરાનપહાય વિવૃત્ય ચ તુષ્ટયા ।
લોકયતો મુહુરાસ્યવિધું  સુખયન્તી સકરુણદૃષ્ટ્યા॥ ૩॥ ૧૬૮॥
મઞ્જુલવઞ્જુલકિસલયબુદ્ધ્યા કવલયતઃ પદયુગલમ્ ।
લાલયતે નિજકરકમલેન ચ તેષાં વપુરતિમૃદુલમ્॥ ૪॥ ૧૬૯॥
દોહં દોહં વિમલપયાંસિ ચ તૈસ્ત્રિપુરાન્તકલિઙ્ગમ્  ।
અભિષિઞ્ચતિ પરિફુલ્લહૃદયનલિના ભુવનેશ્વરસંજ્ઞમ્॥ ૫॥ ૧૭૦॥
શ્રીજયનારાયણભણિતૈષા ગીતિર્ભક્તજનાનામ્ ।
હૃદયતટં પ્રતિવસતુ સદા શિવજાયાગુણમુદિતાનામ્॥ ૬॥ ૧૭૧॥
નિઃસારાચ્ચપલેન્દ્રજાલસદૃશાદ્ ભૂયિષ્ઠકષ્ટાકરાત્

સંસારાદ્ વિનિવૃત્ય નૃત્યપરમપ્રીતિપ્રદે સમ્પદામ્ ।

સર્વાસાં કુલમન્દિરે ત્રિજગતાં સારે સુરૈર્વાઞ્છિતે
ભૂયાદ્ વઃ સુરસુન્દરીપદયુગામ્ભોજે મતિર્નિર્મલા  ॥ ૧૭૨॥

ઇતિ શ્રીશઙ્કરીસઙ્ગીત્  ગોષ્ઠવર્ણનં નામ નવમઃ પટલઃ॥ ૯॥

દશમઃ પટલઃ

સ્નેહેન દેહાર્દ્ધહરં હરપ્રિયા હરં સમુદ્દિશ્ય વિલોલમાનસા ।
કામપ્યસૌ દુઃખસુખાંશભાગિનમથાબ્રવીદિન્દુમુખીં  સખીમિતિ॥ ૧૭૩॥

॥ ગીતં ૨૦॥ ખાયારાવાદીતાલ હામીરરાગઃ
સકલકલાપરિપૂર્ણસુધાકરદર્પદલનમુખકાન્તિમ્ ।
વિકચકમલરુચિલોચનવલનવિધૂતયુવતિજનશાન્તિમ્॥ ૧॥ ૧૭૪॥
ત્રિભુવનહૃદયાનન્દનિધાનં સ્મરતિ સદા મમ મન ઈશાનમ્॥ ધ્રુવમ્॥
અભિનવભવદમૃતનિકરમધુરિમગરિમવિલોપનભાષમ્ ।
પરિહૃતતરુણીમાનતિમિર(તતિ )તરુણાધરગતહાસમ્॥ ૨॥ ૧૭૫॥
સુવિશદપૃષ્ઠતટાવવિલમ્બિપિશઙ્ગજટાપરિવારમ્  ।
સ્ફટિકશિલોચ્ચયતટમિવ કૂટાદ્ વિગલિતધાતુજધારમ્॥ ૩॥ ૧૭૬॥
અવધીરિતકરિવરકરજાનુવિલમ્બિલલિતભુજદણ્ડમ્ ।
દશનવસનપરિલસદતિશોણિમનિન્દિતવિદ્રુમખણ્ડમ્॥ ૪॥ ૧૭૭॥
અમલસ્થલકમલદ્યુતિચયવિનિગઞ્જનચરણવિકાશમ્ ।
સુરતટિનીસલિલોર્મ્મિપટલનિભસુવલીત્રિતયવિલાસમ્  ॥ ૫॥ ૧૭૮॥
દદતં વિતતલલાટતટોપરિ શિશિરકરં સમુદારમ્ ।
વિજયકલિતમિવ રતિપતિસાયકમર્દ્ધશશાઙ્કાકારમ્॥ ૬॥ ૧૭૯॥
ભણિતમિદં જયનારાયણકવિના પરમેશ્વરરૂપમ્ ।
ગિરિતનયોદિતમાદિશતુ શુભં ભક્તિમતામનુરૂપમ્॥ ૭॥ ૧૮૦॥
બાણાનપાઙ્ગલસિતાનિ  શરાસનં ચ

ભ્રૂયુગ્મકં શ્રવણપાલિમથાસ્ય મૌર્વીમ્ ।
કામં વિજિત્ય જયસાધનવસ્ત્રજાતં

તસ્યેવ મન્મથરિપુઃ સ્વયમાપ્તહારઃ॥ ૧૮૧॥
પ્રૌઢાઙ્ગનામૃદુલકાઙ્ગમપાઙ્ગવહ્નિ    -

ર્ભસ્મીકરોતિ સખિ કામરિપોર્ન ચિત્રમ્ ।
ભસ્મીકૃતં કુલવધૂવધકણ્ડ્વનઙ્ગ -

મઙ્ગીકરોતિ  પુનરેવ મમેતિ ચિત્રમ્॥ ૧૮૨॥
ત્વયા હિ કાશીનગરીનિવાસિનં સમાનય ક્ષિપ્રમિહેન્દુશેખરમ્ ।
ઇતિ પ્રયુક્તા ગિરિજાતયા તયા સખી સમેત્ય ત્રિપુરારિમબ્રવીત્॥ ૧૮૩॥

॥ ગીતં ૨૧॥ મધ્યમાનતાલ ઇમ્મનરાગઃ
શિવ શિવ ઇતિ તવ નામ સકામં જપતિ યથેચ્છફલદમવિરામમ્॥ ૧॥૧૮૪॥
શઙ્કરી શઙ્કર ! તવ વિરહે॥ ધ્રુવમ્॥
દિક્ષુ વિદિક્ષુ વિલક્ષણરૂપં (વિ)લક્ષતિ ત્વાં જીવનભૂપમ્॥ ૨॥ ૧૮૫॥
સ્રસ્તં સ્રસ્તં વિષકૃતવિલયં ધવતિ સખી લઙ્ઘિતનિજનિલયમ્ ॥ ૩॥ ૧૮૬॥
ક્વાનુભવામિ ભવં ભવસારં ઇતિ પૃચ્છતિ પરિજનમનુવારમ્॥ ૪॥ ૧૮૭॥
વિલિખતિ ધરણીં નતમુખકમલા શ્વસિતમનનમિવ વિસૃજતિ વિકલા॥ ૫॥ ૧૮૮॥
વિરુવતિ પરભૃતયૂથે વિકલં સ્વમપિ દધાતિ શ્રુતિપુટયુગલમ્॥ ૬॥ ૧૮૯॥
નિન્દતિ મઞ્જુલવઞ્જુલકુઞ્જં કલયતિ મલયજમિવ વિષપુઞ્જમ્॥ ૭॥ ૧૯૦॥
શ્રીજયનારાયણકવિભણિતં જગતામપહરતુ સકલદુરિતમ્॥ ૮॥ ૧૯૧॥
પીયૂષદ્યુતિરપ્યહો વિસૃજતિ ક્ષોભોચ્ચયં રશ્મિભિઃ

પ્રાણાનર્તુમિવ પ્રસર્પતિ જગત્પ્રાણોઽપ્યસૌ સમ્પ્રતિ ।
તસ્યા વાડવહેતિકાં વિતનુતે દુર્ધર્ષણીયાં હિમં

નાસ્ત્યન્યો ભવતા વિના સ્મરરિપો પ્રાણપ્રદાનપ્રભુઃ॥ ૧૯૨॥
જ્ઞાનાનન્દનરૂપિકા શિવમનઃસન્તોષિકા શોષિકા

પાપાનામથ પોષિકા ત્રિજગતામુત્પાદિકા હારિકા ।
ભક્તે મુક્તિવિધાયિકા રિપુકુલપ્રોન્માથિકા દીપિકા

યા મોહપ્રબલાન્ધકારહરણે સા પાતુ વશ્ચણ્ડિકા॥ ૧૯૩॥
ઇતિ શ્રીશઙ્કરીસઙ્ગીત્  વિરહવર્ણનં નામ દશમઃ પટલઃ॥ ૧૦॥

એકાદશઃ પટલઃ

લીલારસોલ્લાસિતમાનસાયાઃ પ્રાણપ્રિયાયા અથ વિશ્વનાથઃ ।
સખીજનસ્યાહૃતમર્થવિજ્ઞઃ શ્રુત્વા દ્રુતં તદ્વિપિનં જગામ॥ ૧૯૪॥
નિવસામિ નિકુઞ્જેઽસ્મિન્ સમાનય મમ પ્રિયામ્ ।
ઇત્યુક્તા સા શિવેનાથ ગૌરીમેત્યાબ્રવીદિદમ્॥ ૧૯૫॥

॥ ગીતં ૨૨॥ મધ્યમાનતાલ આડાનારાગઃ
વાતિ મલયજપવને પ્રેમભરાલસો ધ્યાયતિ તવ ગમનં વિકલિતમાનસઃ॥ ૧॥ ૧૯૬॥
સીદતિ વિરહી કુઞ્જે સખિ ! શશિમૌલિઃ॥ ધ્રુવમ્॥
ઉદયતિ શિશિરકિરણે તાપભરમેતિ વિકસતિ કુસુમચયે સ્મરશરતો બિભેતિ॥ ૨॥ ૧૯૭॥
સ્વનતિ કોકિલકુલે હૃદિ શલ્યમુપેતિ સુવિનદહંસકુલં યમચારમવૈતિ॥ ૩॥ ૧૯૮॥
સ્વપિતિ ધરણીતલે નિન્દતિ કુસુમદામ હૃદયે વિરહવિધુરે પ્રલપતિ તવ નામ॥ ૪॥ ૧૯૯॥
દિશતુ કરુણામુમા નિજપદચરણે કથયતિ ગીતમિદં જયનારાયણે॥ ૫॥ ૨૦૦॥
નાન્યદ્ ધ્યાયતિ સંશ‍ૃણોતિ વદતિ પ્રત્યેતિ પશ્યત્યપિ

ત્વદ્વિચ્છેદનખેદકુણ્ઠકરણગ્રામઃ સદા શઙ્કરઃ ।
મન્યે કુઞ્જગૃહોદરે સખિ ! જપંસ્ત્વન્નામતત્ત્વં મનું

સર્વાભીપ્સિતદં તપઃ પ્રચરતિ ત્વત્પ્રાપ્તિકામોઽનિશમ્॥ ૨૦૧॥

॥ ગીતં ૨૩॥ તેયોટતાલ વિહાગડારાગઃ
મૃદુલસમીરે કુઞ્જકુટીરે યુવતિવિમોહનવેશમ્ ।

અધિગતમિન્દુવિમલમુખિ ! સત્વરમનુચર તં પરમેશમ્॥ ૧॥ ૨૦૨॥
વિકસિતકુસુમે રાજતિ વિપિને ચિન્તિતશ્રીભુવનેશઃ॥ ધ્રુવમ્॥
ત્વદુપગમનપરમાકુલહૃદયો દિશિ દિશિ વિકિરતિ નેત્રમ્ ।
દિગ્વનિતાજનલલિતવતંસનમિવ વિકસિતશતપત્રમ્॥ ૨॥ ૨૦૩॥
કુઞ્જં પ્રવિશતિ મુહુરપિ  વિચરતિ બહિરતિચઞ્ચલનયનઃ ।
ધ્વનતિ સમદને મધુકરમિથુને શઙ્કિતનૂપૂરરવણઃ॥ ૩॥ ૨૦૪॥
ચિરવિરહૈરતિતાપિતમાનસમર્હસિ રક્ષિતુમેતમ્ ।
સખિ ! નિજવલ્લભમશરણમનુગતમુપસર કુઞ્જનિકેતમ્॥ ૪॥ ૨૦૫॥
શ્રીજયનારાયણ ઇતિ ગીતં ભણતિ સતામભિરામમ્ ।
હિમગિરિતનયા દુઃખિતસદયા શમયતુ ભવમવિરામમ્॥ ૫॥ ૨૦૬॥
તતઃ પ્રિયાપ્રેમરસાનુરાગિરણી ચિરાદવાલોકનમુગ્ધલોચના ।
પ્રફુલ્લપુષ્પં ભ્રમરાલિગુઞ્જિતં જગામ કુઞ્જં ગજમઞ્જુગામિની॥ ૨૦૭॥

॥ ગીતં ૨૪॥ તોયાટતાલ જયજયન્તીરાગઃ
શિવ જય શિવ જય ભાષણશીલા ગમનતિરસ્કૃતકુઞ્જરલીલા॥ ૧॥ ૨૦૮॥
પ્રવિશતિ ભુવનત્રયજનની સા શિવયુતકુજ પ્રેમવશા॥ ધ્રુવમ્॥
નિજકરવિધૃતસખીકરકમલા કિરણચયૈરવધીરિતચપલા॥ ૨॥ ૨૦૯॥
મુખશશધરનલિનામૃતહાસા દલિતહરાક્ષિચકોરપિપાસા॥ ૩॥ ૨૧૦॥
મુખમારુતસુરભિતસકલાશા વારિતમધુકરકમલપ્રિયા સા॥ ૪॥ ૨૧૧॥
જયનારાયણ ઇદમભિભણતિ તારા કરુણાં કુરુતાં નમતિ॥ ૫॥ ૨૧૨॥
યા બુદ્ધિઃ પ્રતિભા દયા હૃતભયા માયા ચ મેધા સુધા

તુષ્ટિઃ પુષ્ટિરપિ ક્ષમા ચ વિકૃતિઃ  શાન્તિશ્ચ કાન્તિસ્તૃષા ।
ભુક્તિર્મુક્તિરથોક્તિરાકૃતિરપિ  શ્રદ્ધા ચ વિદ્યા ત્રપા

નિદ્રા સર્વશરીરિણામવતુ સા વિશ્વં સદા શઙ્કરી॥ ૨૧૩॥
ઇતિ શ્રીશઙ્કરીસઙ્ગીત્  દૂતીસંવાદો નામ એકાદશઃ પટલઃ॥ ૧૧॥

દ્વાદશઃ પટલઃ

અત્રાન્તરે તત્ર પવિત્રવેશા શિવેન સાર્દ્ધં ગિરિરાજપુત્રી ।
વિશ્વત્રયામોદનમાદધાનાં પ્રકાશયામાસ ચ રાસલીલામ્॥ ૨૧૪॥

॥ ગીતં ૨૫॥ તેયાટતાલ કેદારરાગઃ
વિલુલિતવેણી શોભિતરત્ના યયા જિતસુશિખિશિખણ્ડઃ ।
તપ્તકનકરુચિરોચિતયા રુચિનિન્દિતહીરકખણ્ડઃ॥ ૧॥ ૨૧૫॥
વિરાજતિ રાસમણ્ડલે શિવયા શિવ એકામ્રવને॥ ધ્રુવમ્॥
અલકલલિતમુખમણ્ડલયા મણિકુણ્ડલમણ્ડિતગણ્ડઃ ।
કઙ્કણરાજિતભુજલતયા મણિચયરાજિતભુજદણ્ડઃ॥ ૨॥ ૨૧૬॥
ચઞ્ચલચારુદૃગઞ્ચલયા વિકચેન્દીવરનેત્રઃ ।
સુવિશદહારવિભૂષિતયા વનમાલાવલયિતગાત્રઃ॥ ૩॥ ૨૧૭॥
નીલનવીનામ્બરધરયા નવપીતનિચોલવસાનઃ ।
કરતાલવિલોલકરામ્બુજયા સ્વરપૂરિતસુલલિતગાનઃ॥ ૪॥ ૨૧૮॥
ત્રિભુવનપિત્રો રૂપમિદં સુરનિકરૈશ્ચિરમભિલષિતમ્ ।
શ્રીજયનારાયણકવિના પરિચિન્તય હૃદયે ભણિતમ્॥ ૫॥ ૨૧૯॥
અષ્ટાભિર્મિથુનૈઃ   સુચારુચરિતં તત્તત્સ્વદેહોદ્ભવૈ-

સ્તત્તદ્ રૂપમનોહરૈરનુપમં શ્રીરાસસમ્મણ્ડલમ્ ।
તત્તદ્વેશ(ષ)ધરૌ ત્રિલોકપિતરૌ લોલોલ્લસન્માનસૌ

શ્રીદુર્ગાગિરિશૌ તદન્તરગતૌ સંશોભયાઞ્ચક્રતુઃ॥ ૨૨૦॥
તતો બહુવિધે  તત્ર રાસલીલામહોત્સવે ।

પાર્વત્યા પરમપ્રીત્યા જગદે જગતીશ્વરઃ॥ ૨૨૧॥

॥ ગીતં ૨૬॥ મધ્યમાનતાલ રાગપરજઃ
જગદનુરઞ્જનમનુપમમલિકં ભૂષય મૃગમદતિલકેન ।
શારદમતિરુચિરં પરિમિલિતં ત્વં શશધરમિવ શશકેન॥ ૧॥ ૨૨૨॥
શશિશેખર ! કુરુ કૃપયા મામભિનિચિતાં ભૂષયા॥ ધ્રુવમ્॥
વિરચય ગણ્ડયુગં મમ પરિહર સુલલિતમૃગમદપત્રકમ્ ।
ઉપરિ વિલસિતમધુવ્રતનિકરં વિકસિતમિવ શતપત્રકમ્॥ ૨॥ ૨૨૩॥
જનય ચિકુરનિચયં કમલેક્ષણનિચિતં કુરુબકમાલયા ।
સ્ફુરદતિનીલકિરણમિવ નીરદમભિનવસ્થિરચઞ્ચલયા॥ ૩॥ ૨૨૪॥
અનુરઞ્જય મમ જીવનનાથ ! વિલોચનમઞ્જનલેખયા ।
કમલોદરપરિખેલિતખઞ્જનમપલજ્જય હેલયા॥ ૪॥ ૨૨૫॥
કટિતટમીશ ! વિધેહિ મનોહરરસનાપરિવલયિતમ્ ।
ઉરસિ સમર્પય નિર્મલહારં કુરુ કરમપિ કટકાચિતમ્॥ ૫॥ ૨૨૬॥
વર્ણિતમિતિ   જયનારાયણકવિના વિદધાતુ ભુવનાનામ્ ।
કલુષવિષમવિષનાશનમનિશં કલિવિષધરકવલિતાનામ્॥ ૬॥ ૨૨૭॥
તતો ભૂધરરાજસ્ય સુતયા પ્રાર્થિતો   યથા ।
પ્રોલ્લસત્પરમપ્રીતિઃ શઙ્કરોઽપિ તથાઽકરોત્॥ ૨૨૮॥
વિદ્યાધરીકિન્નરસુન્દરીણાં ગણો ગુણગ્રામવદગ્રગણ્યઃ ।
શુશ્રૂષયાઽતોષયદાશુ તત્ર સુખાસનસ્થાવથ દમ્પતી(તૌ) ॥ ૨૨૯॥

॥ ગીતં ૨૭॥ તેયોટતાલ ખામાજરાગઃ
કાઽપિ ચ તાવનુચાલયતે મૃદુચામરમતિશયગૌરમ્ ।
આતપવારણમુપરિ દધાતિ ચ કાઞ્ચન શશિકરચૌરમ્॥ ૧॥ ૨૩૦॥
ગાયતિ સુલલિતગાનં કાચન પૂરિતપઞ્ચમમધુરિમ-
ખણ્ડિતપિકકુલગાનમ્॥ ધ્રુવમ્॥
ચન્દનકુઙ્કુમપઙ્કચયૈરનુલિમ્પતિ  કાઽપિ તદઙ્ગમ્  ।

ઉરસિ દધાતિ તયોરથ કાઽપિ કુસુમગુણમલિકૃતસઙ્ગમ્ ॥ ૨॥ ૨૩૧॥
વાદયતે બહુવિધમપિ  વાદ્યં કાચન કર્ણવિનોદમ્ ।
નૃત્યતિ કાપિ ચ શિલ્પવિશેષવિવર્દ્ધિતમાનસમોદમ્  ॥ ૩॥ ૨૩૨॥
ભાષિતમિતિ જયનારાયણકવિના કલયત શુભગાનમ્ ।
ભક્તજનાઃ સતતં કવિનરપતિમાનસતોષનિદાનમ્॥ ૪॥ ૨૩૩॥
અત્રાન્તરે તદ્વિપિનપ્રવાસિનસ્તપોધના લોચનવારિવર્ષિણઃ   ।
સ્વભક્તિભાવેન તનૂરુહાઞ્ચિતા બભાષિરે તૌ જગદીશ્વરાવિતિ॥ ૨૩૪॥

॥ ગીતં ૨૮॥ તેયોટતાલ માલકોષરાગઃ
ત્રિભુવનદૈન્યવિનાશે સતતં સકરુણચિત્તૌ

મોહમહાર્ણવપતિતાન્ દીનાન્ શરણવિહીનાન્ ।
પાપવારણવારણે ઘોરાઙ્કુશપદકમલૌ

પાપિજનાગ્રવિગ્રાન્ વિપથગકરણાધીનાન્॥ ૧॥ ૨૩૫॥
તારયતં ભવસિન્ધૌ વારયતં કલિકલુષાત્ ।
કુરુતં પિતરૌ કૃપયા વિષયરસે વિરતાન્નઃ॥ ધ્રુવમ્॥
નાનાપથવિકલાનાં જગતીનાં ચ ભવન્તૌ

સદયનમુપદેષ્ટારૌ શ્રુતમિદમાગમમુક્તમ્ ।
તત્ કિં  નો દિશતોઽસ્માન્ પ્રતિ કાપથમનુયાતાન્ ।

કલ્મષકણ્ટકદલિતાન્ મૃષયત ઇતિ તદયુક્તમ્॥ ૨॥ ૨૩૬॥
કાચન ગતિરિહ નાસ્તે માયાનિગડવિમુક્ત્યૈ

યુવયોઃ પદશરણમૃતે નિભૃતે નિગમોદિતમિતિ તત્ત્વમ્ ।
અસ્માન્ યદિ ગતિહીનાન્ નો કૃપયથ ઇહ ન તદા

કૈરપિ ઘોષયિતવ્યં ભવતોરગતિગતિત્વમ્॥ ૩॥ ૨૩૭॥
કૃતગુરુપદયુગનતિના જયનારાયણકવિના

કવિકુલમુદે (સુ)ભણિતં ગીતં કુરુતાં સુમતિમ્ ।
અચલમહીપતિતનયા ચરણસરોજં ભજતાં

શમયતુ ભવભયનિચયં સતતં હરતુ ચ કુમતિમ્॥ ૪॥ ૨૩૮॥
ઇતિ સ્તુતૌ તૌ વનચારિભિસ્તૈર્મનોઽનુકૂલં વરમેવ દત્ત્વા ।

એભ્યો મહાવિસ્મયમાગતેભ્યસ્તિરોદધાતે શુભદૌ જગત્યાઃ॥ ૨૩૯॥
Here the author gives his lineage

આસીદ્ બ્રહ્મકુલોદ્ભૂતઃ શિરો નામ મહામતિઃ ।
તસ્માજ્જાત ઉધો ધીરસ્તતઃ કોચ ઇતિ સ્મૃતઃ॥ ૨૪૦॥
તતઆભઃ સમાજજ્ઞે સઞ્જાતશ્ચ તતો પશઃ(યશઃ)।
ઉદયશ્ચ તતો જાતસ્તતો બાણેશ્વરોઽભવત્॥ ૨૪૧॥
તત્પુત્રો વિશ્વનાથોઽથ કંસારિસ્તત્સુતો મહાન્ ।
કંસારેસ્તનયઃ શ્રીમાન્ શ્રીધરઃ પરિકીર્ત્તિતઃ  ॥ ૨૪૨॥
યદુનાથસ્તતો યજ્ઞે પાઠકખ્યાતિમીયિવાન્ ।
ગોપીકાન્તસ્તસ્ય પુત્રો રામકૃષ્ણશ્ચ તત્સુતઃ॥ ૨૪૩॥
રાજેન્દ્રસ્તનયસ્તસ્ય વિષ્ણુદેવસ્તતોઽભવત્ ।
દુલાલશ્ચાપિ કન્દર્પો વિષ્ણુદેવસુતાવુભૌ॥ ૨૪૪॥
કન્દર્પાત્ કૃષ્ણચન્દ્રોઽભૂદ્ ગુણવાન્ વિજિતેન્દ્રિયઃ ।
અભવત્ કૃષ્ણચન્દ્રસ્ય જયનારાયણઃ સ્મૃતઃ॥ ૨૪૫॥
અજાયત સુતસ્તસ્ય કાલશઙ્કરસંજ્ઞકઃ ।
તસ્ય ષટ્ તનયાઃ ખ્યાતાઃ કાશીકાન્તોઽગ્રજો મહાન્॥ ૨૪૬॥
સત્યપ્રસાદસ્તદનુ તૃતીયઃ સત્યકિઙ્કરઃ ।
ચતુર્થઃ સૃ(સ)ત્યચરણો ઘોષાલઃ પરિકોત્તિતઃ॥ ૨૪૭॥
પઞ્ચમઃ સત્યશરણઃ ષષ્ઠઃ સત્યપ્રસન્નકઃ ।
ઇતિ ષણ્ણાં કુમારાણાં સત્યભક્તસ્તુ સપ્તમઃ॥ ૨૪૮॥
સપ્રજ્ઞાનિષયાનુરૂપરચિતં ક્ષેમઙ્કરં યન્મયા

સદ્ભક્તાય જયાદિના દ્વિજનુષા નારાયણેનાચિરાત્ ।
ક્રૂરાકારણદુર્વિવાદઘટનાત્   પર્યસ્યતાં શઙ્કરી-

સઙ્ગીતં  તદિદં સતાં વિતનુતાં સંશ‍ૃણ્વતાં શ્રીતતિમ્॥ ૨૪૯॥
ઇતિ શ્રીશઙ્કરીસઙ્ગીત્  રાસવર્ણનં નામ દ્વાદશઃ પટલઃ॥ ૧૨॥
॥ સમાપ્તશ્ચાયં ગ્રન્થઃ॥

